Un teulu
(Llythyr Paul at y Galatiaid_21)
26 Dych chi i gyd yn blant Duw drwy gredu yn y Meseia Iesu. 27 Mae pob un ohonoch chi wedi uniaethu gyda’r Meseia trwy eich bedydd – mae’r un fath â’ch bod wedi gwisgo’r Meseia amdanoch. 28 Sdim ots os ydych chi'n Iddew neu’n perthyn i genedl arall, yn gaethwas neu'n ddinesydd rhydd, yn ddyn neu’n wraig – dych chi i gyd fel un teulu sy’n perthyn i’r Meseia Iesu. 29 Os dych chi’n perthyn i’r Meseia, dych chi’n blant i Abraham, a byddwch yn derbyn yr holl bethau da mae Duw wedi eu haddo.  (Galatiaid 3:26-29)
Nid dilyn rheolau’r gyfraith Iddewig ddaeth â’r Iddewon cyntaf i gredu yn Iesu Grist ac i berthynas iawn â Duw. Credu mai Iesu ydy’r  Meseia ydy’r unig ffordd i ddod yn blant i Dduw. Mae rhai pobl yn dweud fod pawb yn blant Duw ac y bydd pawb (heblaw am ambell i lofrudd) yn mynd i’r nefoedd. Mae hyn yn hollol groes i be mae’r Beibl yn ei ddysgu. Yr unig rai sy’n blant i Dduw yn ôl Paul, ydy’r rhai sy’n credu yn y Meseia Iesu – credu ei fod wedi byw bywyd perffaith ar y ddaear, ei fod wedi marw dros ein pechodau a’i fod wedi dod yn ôl yn fyw ddeuddydd wedyn, a’i fod yn fyw o hyd yn y nefoedd yn pledio ar ran Cristnogion.

Mae pob un sy’n credu yn Iesu yn blentyn i Dduw. Yma mae Paul yn sôn am fedydd (yr unig dro yn ei lythyr at y Galatiaid). Dydy’r seremoni o drochi mewn dŵr ynddi’i hun ddim yn fedydd Cristnogol. Dibynna gwerth y seremoni ar ffydd y person sy’n cael ei fedyddio. Nid y bedyddio sy’n gwneud person yn blentyn i Dduw. Ffydd yn unig, nid cadw defodau crefyddol, ydy pwyslais llythyr Paul at y Galatiaid. Roedd y Galatiaid wedi cael eu drysu cymaint fel bod rhaid i Paul bwysleisio’r hanfodion, y basics, iddyn nhw unwaith eto.
Ond, mae bedydd yn seremoni sy’n cael ei hannog a’i chymeradwyo yn y Beibl. Bedydd credinwyr (nid taenellu babanod) sydd yn y Beibl: unwaith roedd person wedi credu yn y Meseia roedd yn cael ei fedyddio, fel arwydd allanol o’r hyn oedd wedi digwydd iddyn nhw y tu mewn. (Doedd dim posib i’r lleidr ar y groes gael ei fedyddio, ond addawodd Iesu ei fod am fynd i’r nefoedd).
Roedd bedydd, i’r Galatiaid fel i Gristnogion eraill yn y Testament Newydd, yn drobwynt mawr yn eu bywyd: trwy ffydd roedden nhw’n cael eu bedyddio i berthynas â Iesu Grist – ‘mae’r un fath â’ch bod wedi gwisgo’r Meseia amdanoch.’

‘Sdim ots os ydych chi'n Iddew neu’n perthyn i genedl arall,’ meddai Paul! Roedd hyn yn ddweud chwyldroadol yn y cyfnod! Roedd bod yn wahanol yn bwysig iawn i ddynion Iddewig; roedden nhw’n arfer gweddïo a diolch am y ffaith mai Iddewon oedden nhw, yn rhydd ac yn ddynion, yn hytrach na bod yn perthyn i genedl arall, yn gaeth neu’n ferched! 
Roedd Cristnogaeth yn chwyldroadol!  Mae Cristnogaeth go iawn o hyd yn chwyldroadol ond dydy pobl ddim eisiau cydnabod hynny! Roedd Paul yn cyhoeddi fod Cristnogion yn perthyn i’r un teulu. Doedd dim ots am safle cymdeithasol, na rhyw, nac i ba genedl oedd person yn perthyn. 

Roedd yr Iddewon yn dweud mai Abraham oedd eu tad nhw.  Ond na, meddai Paul! Nid bod yn Iddewon oedd yn eu gwneud nhw’n wir blant i Abraham, ond credu yn Iesu y Meseia. Doedd dim syndod bod Paul yn wynebu cymaint o wrthwynebiad gan ei bobl! 

Beth yw’r wobr sydd ar gael i bob un sy’n perthyn i Iesu?

